
Inpoġġi lili nnifsi fil-preżena ta’ Alla, waħdi, fis-skiet. Nitolbu jagħtini l-Ispirtu Qaddis tiegħu biex  jgħinni nifhem il-Kelma li qed jagħtini llum.


Kuntest tas-silta:

Il-vanġelu ta’ San Ġwann inkiteb lejn tmiem l-ewwel seklu. Dak inhar, kull fejn kien hemm komunitajiet Lhud, fil-Palestina u fl-Asja Minuri, kien hemm ukoll dawk li semgħu bi Ġwanni l-Battista jew li tgħammdu minnu (Atti 19,3). Il-moviment tal-Battista kien jixbah ħafna lil dak ta’ Ġesù: it-tnejn kienu jxandru s-Saltna ta’ Alla u t-tnejn kienu jistiednu għall-indiema (Mt 3,1-2; 4,17). Dan kien inissel dubji fil-moħħ tan-nies dwar min minnhom kien il-Messija. L-evanġelisti għalhekk iridu juru s-superjorità ta’ Kristu fuq il-Battista. Fil-fatt, l-erba’ li huma jġibu l-kliem tal-Battista fejn igħid li hu mhuwiex il-Messija (Mt 3,3-11; Mk 1,2-8; Lq 3,4-16; Ġw 1,15.26-27; 3,28-30).
 

LECTIO

“Kien hemm raġel mibgħut minn Alla, jismu Ġwanni. Dan ġie bħala xhud biex jixhed għad-dawl, biex bih kulħadd jemmen. Ġwanni ma kienx id-dawl, imma ġie biex jixhed għad-dawl”.

Ġwanni hu “mibgħut”. Is-sejħa tiegħu ġejja minn Alla u mhux mill-inizjattiva proprja tiegħu. L-isem “Ġwanni” jfisser “don ta’ Alla”. Kull min hu mibgħut huwa don ta’ l-imħabba ta’ Alla għall-bnedmin.

Huwa mibgħut biex “jixhed għad-dawl”. Il-Prologu ta’ San Ġwann jippreżenta lil Ġesù bħala “d-dawl veru” li ġie fid-dinja biex “idawwal lil kull bniedem” (1,9). “Id-dawl jiddi fil-dlam, imma d-dlam ma għelbux” (1,5). Ħadd ma jista’ jitfi dan id-dawl fil-qalb tal-bniedem; ħadd ma jista’ jgħix fit-tul mingħajr Alla. Id-dawl ta’ Alla jerġa’ jitfaċċa dejjem fil-qalb tal-bniedem, anke f’min jagħmel minn kollox biex jitfih. Ġwanni huwa dak li jrid jgħin lill-bniedem jiskopri dejjem mill-ġdid dan id-dawl moħbi f’qalbu. Huwa dak li jrid jgħin lill-bniedem jemmen; huwa dak li jagħti xhieda għad-dawl “biex bih kulħadd jemmen”.

Ix-xhieda ta’ Ġwanni kienet tant qawwija li ħafna ħasbu li kienu hu d-dawl. Iżda “Ġwanni ma kienx id-dawl, imma ġie biex jixhed għad-dawl”. Huwa kien il-kewkba li tirrifletti d-dawl tax-xemx li hu l-Verb ta’ Alla.


“Ix-xhieda ta’ Ġwanni kienet din, meta l-Lhud ta’ Ġerusalemm bagħtu għandu xi qassisin u Leviti biex jistaqsuh: «Int min int?» Hu stqarr bla ma ċaħad: «Jien m’iniex il-Messija». Huma reġgħu staqsewh: «Mela min int? Elija?». «M’iniex», qalilhom. «Int il-Profeta? ». «Le», weġibhom”.

Hawn tibda l-kontroversja bejn Ġwanni u l-Lhud (jiġifieri l-awtorità); kontroversja li kellha tilħaq il-qofol tagħha fil-kundanna ta’ Ġesù nnifsu u tibqa’ sejra wara f’dawk kollha li huma xhud tiegħu (il-martri). 

Il-kontroversja tagħti ċ-ċans lil Ġwanni biex jagħti x-xhieda tiegħu favur Kristu. Il-verità dwar Kristu ddawwal il-verità dwaru nnifsu u bil-maqlub. 
“Hu stqarr bla ma ċaħad”. It-tentazzjoni tax-xhud hi li jiċħad il-verità.

Qabel ma jgħidilhom min hu, Ġwanni jgħidilhom min mhuwiex. Huwa jagħmel tliet affermazzjonijiet fin-negattiv: “Jien m’iniex il-Messija... m’iniex Elija... m’iniex il-Profeta”. Dawn kienu tliet aspetti tat-tama messjanika. Wara li minn jeddu jgħidilhom li mhuwiex il-Messija, huma jistaqsuh huwiex Elija (Mal 3,23) jew il-Profeta (Dt 18,15). Ġwanni m’huwiex dak li l-oħrajn jaħsbu li hu. 


“Mbagħad qalulu: «Mela min int? Biex nagħtu tweġiba lil dawk li bagħtuna. Min tgħid li int?». U hu wieġeb kif qal il-profeta Isaija: «Jiena l-leħen ta’ wieħed jgħajjat fid-deżert: Wittu t-triq tal-Mulej». Issa dawk il-messaġġiera kienu min-naħa tal-Fariżej”. 

“Int min int?... Mela min int?... Min tgħid li int?” Hija l-mistoqsija li ddur madwar Ġesù u madwar kull min huwa “xhud” tiegħu.

Ġwanni jwieġeb bi kliem il-profeta Isaija: “leħen ta’ wieħed jgħajjat fid-deżert...”, kelma li jikkwotawha l-erba’ vanġeli (Mt 3,3; Mk 1,3; Lq 3,4; Ġw 1,23). Ġwanni huwa l-“leħen”, Ġesù huwa l-“Kelma”. Il-leħen huwa dak li jagħmilha possibbli lill-kelma li toħroġ, li tinstema’, li tidher; altrimenti tibqa’ moħbija.

Mela Ġwanni m’huwiex id-dawl imma x-xhud tad-dawl; m’huwiex il-Kelma imma l-leħen; m’huwiex l-Għarus iżda l-ħabib tiegħu (Ġw 3,29). 


“Huma staqsewh: «Mela kif qiegħed tgħammed la m’intix il-Messija, u la Elija u lanqas il-profeta?». «Jiena ngħammed bl-ilma», weġibhom Ġwanni, «imma f’nofskom hemm wieħed li intom ma tafuhx, u li ġej warajja; jiena anqas ma jistħoqqli nħoll il-qafla tal-qorq tiegħu»”. 

“F’nofskom hemm wieħed li intom ma tafuhx”. Ġesù diġà ġie, għalkemm għadu mhux magħruf: id-dawl hu preżenti, il-Kelma qed titlissen. L-anqas Ġwanni stess għadu ma jafu (Ġw 1,31) imma diġà jagħraf il-preżenza tiegħu u l-kobor tiegħu, għax hu mmexxi mill-Ispirtu (Ġw 1,33).
F’dan, il-Knisja tixbah ħafna lill-Battista: hija tagħraf il-preżenza tal-Mulej u xxandru lill-oħrajn, imma l-wiċċ veru tiegħu għadu mhux muri lilha. U għalhekk lanqas l-għaqda tagħha miegħu għadha ma hi perfetta.

“... ġej warajja”. Ġesù ġej wara Ġwanni imma kien qablu, għax hu minn dejjem, u għalhekk hu akbar minnu: “Jiġi warajja min hu aqwa minni għax kien qabli” (Ġw 1,15.30). Ġwanni ma jħossux dehen, lanqas li jkun l-ilsir tiegħu: “Jien anqas ma jistħoqqli nħoll il-qafla tal-qorq tiegħu”. 

Għar-raba’ evanġelista, Ġwanni l-Battista hu mudell tax-xhud veru ta’ Kristu, jiġifieri dak li jirrimanda għal Kristu u mhux għalih innifsu. Hekk huwa jsir “sinjal” ta’ Ġesù għall-oħrajn, u lest li jċedi postu bla diffikultà għar-“realtà” li hi Kristu. Is-sinjal huwa importanti u meħtieġ imma, proprju għax hu sinjal, ma jistax ikun definittiv. 
 
Ġwanni jammetti għalhekk l-inferjorità tiegħu u tal-missjoni tiegħu ħdejn dik ta’ Ġesù: “jien ngħammidkom bl-ilma...”. Ġesù jgħammed “bl-Ispirtu s-Santu u n-nar” (Lq 3,16). U għalhekk, “jeħtieġ jikber hu u niċkien jien” (Ġw 3,30).

“Dan ġara f’Betanja, in-naħa l-oħra tal-Ġordan, fejn Ġwanni kien jgħammed”. 

M’hijiex Betanja ta’ Lazzru, Marta u Marija. Il-Ġordan kien jimmarka t-territorju ta’ l-art imwegħda. Betanja ’il hemm mill-Ġordan hi għalhekk ’il barra mill-art imwegħda. Ġwanni huwa dak li, bħal Mosè, iħejji għad-dħul fl-art imwegħda, iħejji għal-laqgħa ma’ Kristu, u mbagħad iwarrab.


MEDITATIO

- Ġwanni kien “mibgħut” biex ikun “xhud”, biex “jixhed għad-dawl”. Illum jien“mibgħut”. Qiegħed inkun xhud għad-dawl b’ħajti?... 

- Illum in-nies jistaqsu lili: “Int min int?”. Hija mistoqsija li tmiss l-identità tagħna bħala “mibgħutin”. Illum ħafna jitkellmu minn kriżi fl-identità tas-saċerdot. Jien min jien fil-verità?... X’nixtieq inkun?... 

- Ġwanni stqarr bla tlaqliq: “Jien m’iniex il-Kristu...”. M’huwiex id-dawl imma biss ix-xhud tiegħu, m’huwiex il-Kelma imma biss leħen. Qiegħed jien inżomm posti fil-Knisja?... jew forsi qed nippretendi li jien il-Kristu, li jien id-dawl, li jien is-Salvatur tal-bnedmin?...  


ORATIO - CONTEMPLATIO

Nibqa’ fil-preżenza tal-Mulej sakemm l-Ispirtu jagħtini li nibqa’. Inkellmu fuq dak li qed inħoss. Nitolbu jagħmilni xhud veru tiegħu, bħal Ġwanni.
